
司副斷事高翼陝西靖寧州判官元善俱爲右僉都御史

東昌府敎授馮獻爲左贊善○江寧處士陳遇卒

　〈遇初爲元溫州路敎授兵亂隱于家國初以秦元之薦上致書舊徵與語大悅俾典戎務籌畫禮待甚厚稱爲〉

　〈先生而不名　上駕屢幸其第咨以機密授以官輒辭常命爲翰林學士者再又命爲太常卿爲禮部侍郎最〉

　〈後除禮部尙書皆固亂每召見賜坐顧問賜宴賜肩輿校尉十人畀其出入前後賜賽無筭羣臣以過被譴者〉

　〈幸爲救解　上亮其誠未嘗爲忤命其子充宿衛亦辭盖恬淡静退始終　致至是卒遣中官賜祭及賻賜葬〉

　〈鍾山〉

十月冊李氏爲淑妃攝中宮事○景川侯曹震請開四川

峨眉至建昌古驛道從之○秀才宋矩等十七人爲監察

御史

閏十月大明清類分野書成○欽天監博士元統言今曆

雖以大統爲名而積分猶授時之數見授時之法以至元

辛巳爲曆元至洪武甲子積一百四年經云大約七十年

而差一度每歲差一分五十秒辛巳至今年遠漸差臣今

以洪武甲子歲冬至爲大統曆元推衍聞磨勘司令王道

亨有師郭伯玉者精明九數之理若得此人推大統曆法

庶幾可成一代之制盖大道無端惟數可以推其機天道

至妙因數可以明其理是理因數顯數從理出可相倚而

不可相違也　上是其言擢統爲監正欽天監監副李德

茂又言故元至元辛巳爲曆元上推往古每百年長一日

--

每百年消一日永久不可易也今監正元統改作洪武甲

子曆元不用消長之法非是今當用至元辛巳爲曆元及

消長之法方合天道䟽奏元統復爭之　上曰二統皆難

憑只騐七政交會行度無差者爲是自是欽天監造曆以

洪武甲子爲曆元仍依舊法推筭不用捷法○製觀星盤

十一月以孔子五十六世孫希文爲曲阜世職知縣○上

謂部臣曰近命遼東立學校或言邊境不必建學夫聖人

之敎猶天也天有風雨霜露無所不施聖人之敎亦無往

不行昔箕子居朝鮮施八條之約故男遵禮義女尙貞信

管寧居遼東講詩書陳俎豆飾威儀明禮讓而民化其德

曾謂邊境之民不可以敎乎況武臣子弟久居邊境鮮聞

禮敎恐漸移其性今使之誦詩書習禮儀非但可以造就

其才他日亦可資用

十一月待詔朱善請弛舅姑兩姨子女婚姻禁從之

乙丑〈洪武十八年〉

正月劉三吾爲翰林學士○朱善爲文淵閣大學士○命

江夏侯周德興等往河南招集故元將校○福建按察使

陶垕仲劾奏布政使薛大方貪暴大方誣訐垕仲至京事

自大方得罪詔垕仲還官國人邇拜語曰陶使再來天有

眼薛公不去地無皮後卒于官

